
高安太守、朝請大夫毛公，與資政殿大學士、太子少保趙公，里人也。公始以老歸故鄉，

大夫適方家居，與公出入相從，為山林之遊，朝夕無間。公好為詩，而大夫以詩自名，

遇其得意，輒以詩相屬。元豐三年，大夫來守高安，簿書期會，非其意也。間與客語，

有歸歟之歎，曰：“要當從公於松石之間，逍遙以忘吾老。”時又出公之詩，以誇其坐

人。公詩清新律切，筆跡勁麗，蕭然如其為人，蓋老而益精，不見衰憊之氣。卒然觀之，

不知其既老之為也。轍昔少年，始見公於成都，中見公於京師，其容然以溫，其氣肅然

以清。十年之間，富貴煒燁，談笑於廊廟，而其所以為公者，湛然無毫髮之異。自不見

公，今又十餘年。間而聞之公之鄉人，見之公之詩書，其風力骨骼有加而無損，亦與始

見無異。然後知公之所以過人者遠甚。蓋人必有不可變者，然皆汩沒於塵垢，與物流轉

而不返。於是索然茫然，與髮皆白，與齒皆落，忽然失之而不自知也。若夫公之不可變

者，轍亦安足識之，蓋亦見其見於外者而已。大夫將刻公詩於石，而屬轍為記。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

